
穴位主治歌 

合谷穴歌 

原文 

合谷在虎口。兩指岐骨間。頭疼并面腫。瘧疾熱還寒。

體熱身汗出。目暗視茫然。齒齲鼻衄血。口噤不能言。鍼入

深三分。能令人病安。 

 

註釋 

合谷穴，其穴在手大指、次指岐骨間陷中。主治偏正頭疼，面目浮腫，瘧疾

寒熱，身體發熱，汗不收，目翳，視物不明，齒蠹朽痛，鼻中流血不止，口噤不

開等證。鍼三分，留六呼，灸三壯。 

 

 


